	Mat. 18:15-20
“God se kinders help mekaar reg.”
Andries Burger, GK Pinetown, 14 Februarie 2021


Sing: Lied 157:1,2; Ps. 47:1,4 (T); “In die Hemel is die Heer.” “My God is so groot.” Lied 276:1,2;  “Vrede”

Ons is besig om uit Mat. 18 te leer hoe Jesus wil hê dat ons met mekaar moet saamleef in sy gemeente. 
Vandag kom ons by iets wat baie van ons nie doen nie – ek doen dit self ook maar vrot.
Dit is nie net hierdie gemeente in Pinetown wat hierin ongehoorsaam is nie, jy kan maar oplet dat dieselfde ongehoorsaamheid afspeel in omtrent elke gemeente en selfs ook waar ons in kerkvergaderings soos sinodes bymekaar is. 

Dit gaan oor Jesus se opdrag in v. 15-20 dat gelowiges mekaar moet reg help wanneer iemand iets verkeerd sê of doen. 
Ek gaan van v.1 af lees omdat die konteks noodsaaklik is om ons fokus gedeelte reg te verstaan.
	<< Lees Mat. 18:1-20 >>

(Voorbeelde – kyk ander pad, kla by ouderling sonde persoonlike gesprek, eie vb in 2012 Alg. Sin.; Paulus en Petrus in Galasië)

Jesus se dissipels wou weet wie die belangrikste is in die koninkryk van die hemel. 
Sy antwoord is nogal onverwags – die geringste sal die belangrikste wees. 
Trouens as ek en jy nie verander om nederig te wees soos daardie kindjie wat Jesus as ŉ voorbeeld gebruik nie, dan sal ons nie eers deel wees van sy koninkryk nie.

Onthou dat die gemeente, ons gelowiges saam, moet sy hemelse koninkryk nou al in hierdie lewe sigbaar maak. 
Daarom is die dinge waarvan Jesus hier praat nie bedoel vir eendag na sy wederkoms nie, dit is vir sy koninkryk nou al, vir ons hier saam in sy gemeente.
Om regtig deel te wees van Christus se gemeente moet ons verander om nederig te wees soos daardie kindjie.
Ons moet baie sekermaak dat ons nie iets doen wat dalk die geloof van enige ander gelowiges sal skade doen nie. En as iemand dalk in hulle geloof bietjie verdwaal dan moet ons hom of haar gaan soek – soos ŉ herder na ŉ verdwaalde skaap sal gaan soek. 
Soos wat God na elkeen van ons kom soek het en ons in Jesus Christus weer terug gebring het na Hom toe, en na mekaar toe saam in sy kudde, sy gemeente. 

Ons moet nie dink dat nederige gelowiges, soos ons almal moet wees, onbelangrik is en hulle dan minag en ignoreer sodat hulle dalk heeltemal kan wegraak nie. 
Onthou dat Jesus elkeen van ons met sy lewe losgekoop het om aan Hom te behoort en deel te kan wees van sy skape. 
Gelowiges is vir God so belangrik dat die engele wat Hy stuur om ons te bedien heeltyd voor Hom verskyn.

Elke nederige gelowige is die belangrikste in die koninkryk van die hemel en daarom moet ons mekaar beskerm en gaan haal wanneer ons verdwaal. 
Wanneer ŉ gelowige begin lewe soos een wat nie deel is van God se kudde nie –
wanneer iemand verkeerde dinge doen of die regte dinge nie doen nie, 
wanneer iemand wegdwaal van die gemeente af om eenkant en alleen te staan teen die gevare van die duiwel, en die wêreld en hulle eie sondige natuur, 
dan moet ons hulle gaan soek en terugbring om weer saam in die gemeente, in die kudde van God te wees.

Maar hoe gaan haal jy iemand wat in geloof verdwaal, 
iemand wat verkeerd doen of wat nie reg doen nie, 
	iemand wat uit God se kraal uit sy gemeente verdwaal?
		Dit is wat ons vandag leer uit Jesus se woorde van Mat. 18:15-20.

Kom ons kyk eers wat Jesus sê ons moet doen, en dan dink ons saam oor hoekom ons so sukkel om dit te doen, en wat nodig is om dit reg/beter te kan doen.

Die eerste ding om te besef is dat Jesus nie net verwys na verkeerde optrede teen jou persoonlik nie, 
trouens in ons nederigheid moet dinge teen ons ons nie so ontstel as wat gewoonlik die geval is nie. 
Baie gelowiges is maar baie lig geraak en dit pas nie by Jesus se gesindheid van nederigheid wat in ons moet wees nie. 

Enige verkeerde optrede in woorde en dade doen skade aan God se koninkryk en daarom ook aan almal in die koninkryk. 
Dit kan verkeerde goed wees wat iemand doen 
soos om te steel, of leuens te vertel, of rond te slaap voor- en buite die huwelik, lelik te praat van ander, om ander kortaf en sonder respek te behandel, om jou op te ruk as iemand jou reg help, maak maar die lysie vir jouself klaar... 

Dit is ook wanneer iemand die regte goed nie doen nie – 
soos om weg te bly en nie jou gawes te gebruik vir ander in die gemeente nie, of om nie ander aan te moedig in hulle geloof nie, of om nie by te dra vir die versorging van mense in nood of vir die gemeente se uitgawes nie, of om nie ywerig te wees om te kom luister na die prediking van God se Woord nie, dink maar verder ...

Dit is ook duidelik dat Jesus verwag dat sulke dinge sal gebeur. 
Ons moet nie so verbaas en ontnugter wees wanneer gelowiges in die gemeente steeds sonde doen nie ook nie wanneer dit na jou kant toe kom nie. Ons is so geneig om ons eie gebreke te aanvaar maar te verwag dat ander in die gemeente perfek moet wees.

Die tweede ding om raak te sien is dat Jesus met élke gelowige praat – nie met sekere groepe soos bv. net die ouderlinge nie. 
Elkeen van ons, ek en jy ook, moet sélf, persóónlik gaan praat met die gelowige wat verkeerd praat of doen op ŉ manier wat nie pas in die koninkryk van die hemel nie.

Die een wat die verkeerde woorde hoor of die optrede sien – dis die een wat moet gaan. 
Daar is dan geen onsekerheid van hoor-sê nie, jy het self gesien of gehoor of beleef.
Op die manier kan dit ook privaat bly en as jou broer of suster luister en regmaak – dan hoef niemand daarvan te weet nie. Die saak is reggestel en is verby. 

Natuurlik bedoel Jesus nie dat ons misdaad soos diefstal, korrupsie en selfs erger soos mishandeling, molestering en moord moet oorsien nie.
Daarvoor moet die reg steeds sy gang gaan. 
En as die verkeerde optrede voor baie gedoen is soos hier op die stoep na erediens, of in die straat voor die Spar – dan weet almal klaar en die gemeente netso.

Die derde ding om raak te sien is wat jy gaan doen wanneer jy eenkant alleen ontmoet.
Jy gaan om jou broer of jou suster wat saam met jou in God se kudde “tereg te wys”. 
Dit het vir baie van ons ŉ beskuldigende, veroordelende betekenis. Maar dit is nie wat bedoel word nie. Tereg wys beteken hier om iemand reg te help, of nader aan die Grieks om iets wat in die donker is in die lig te bring.
Om die lig van God se wil daarop te skyn en jy jou geliefde broer of suster reg help om liewer te doen wat pas in die koninkryk van die hemel.
En as hy of sy luister ... dan het jy hom of haar teruggewen as ŉ wins vir die koninkryk. 
Daar is nie sprake van beskuldiging of veroordeling nie, daar is nie sprake van die een wat beter is of beter lewe as die ander nie. 
Fokus jou woorde op die verkeerde optrede om te wys dat dit nie pas nie, en doen dit op so ŉ manier dat jou broer en suster nie dink dat dit hy of sy is wat nie pas nie.
	Hou jou fokus op die koninkryk se wins.

ŉ Vierde ding om raak te sien is die verwagting dat gelowiges sal luister wanneer ŉ broer of suster met hulle kom praat om jou optrede in die lig te bring, om jou tereg te wys. 
Luister soos ŉ nederige kindjie, want wie nie verander om so nederig te wees nie sal nie in die koninkryk van die hemel ingaan nie. 
Luister, luister na jou broer of suster, 
luister by hulle woorde verby en hoor hulle besorgdheid wanneer hulle vermoed dat jy iets gedoen het wat nie by jou nuwe lewe in Christus en in sy koninkryk pas nie. 
Moenie verdedig of jouself opruk nie (dit pas nie); 
dalk het jy dit anders bedoel, 
dalk het jy nie besef dat dit seermaak nie, 
dalk het jy nie gedink dat dit verkeerd is nie. 
	Dis OK, luister en werk dit met God deur...

ŉ Vyfde ding om raak te sien is dat daar mense sal wees wat nie sal luister nie. Hoe hartseer dit ook al is – Jesus weet dit is so. 
Moenie dat dit jou bang maak nie, dit is nie ŉ wedywering tussen jou en die persoon wat nie wil luister nie.
	Daar is baie meer wat vir Jesus self nie geluister het nie.

Wanneer iemand nie wil luister nie, dan word dit nóg iets wat nie pas in die koninkryk van die hemel en in die gemeente nie. 
En daarom sê Jesus dat jy iemand saamneem – nie om uit hoor-sê saam te praat nie, maar om ŉ getuie te wees van die liefde en die waarheid en die terugroep na die lig toe, die reghelp van jou broer en jou suster. 
Weer is die hoop dat hulle nou sal luister en as wins teruggewen sal word. 
Maar as hulle dit nie doen nie, soos Jesus weet dat party nie sal nie, dan is daardie getuie nodig om te weet dat die een wat aangespreek word nie wou luister nie.

Dan word almal in die gemeente se hulp ingeroep, dan vertel ons dit aan die gemeente – dit wat verkeer gedoen is, en daarby ook nog dat hy of sy nie wil luister nie. 
Dit gaan nie om iemand se naam sleg te maak nie – aarde nee! 
Dit is sodat die hele gemeente sal help om hulle broer en suster aan te moedig om te luister na die terugroep en die reghelp, 
sodat hulle dit wat nie gepas het nie sal stopsit en sal terugkom in die lig van God se Woord, saam met die res van sy kudde, die gemeente.

Steeds is dit die doel om hom of haar as ŉ wins vir die koninkryk terug te wen. 
Maar Jesus weet selfs dan sal daar uitsonderings wees van mense wat steeds nie wil luister nie. 
Behandel so iemand dan soos ŉ ongelowige want iemand wat nie na die roepstem van God se Woord wil luister nie, wys daarmee self dat hulle soos ongelowiges optree. 
Dit beteken nie dat so iemand verwerp en verag word nie. 
Nee, Jesus stuur sy gemeente om sy evangelie van verlossing aan hulle te bly verkondig soos aan enige ander ongelowige met die hoop dat hulle tot inkeer sal kom. 
En wanneer hulle terugkom – dan neem ons hulle weer van nuuts af op 
én verwag dat hulle in die lig sal lewe, en sal luister wanneer hulle tereg gewys word.

Daar is twee byvoegings wat ek wil uitlig voordat ons saam dink oor hoekom ons dit nie doen soos Jesus ons hier leer nie. 

Die eerste byvoeging is God se gesag vir die gemeente se besluit om iemand toe te laat wat luister na teregwysing en iemand uit te sluit wat nie luister nie. 
v. 18, 18“Dit verseker Ek julle: Wat julle ook al op die aarde toesluit, sal in die hemel toegesluit bly; en wat julle ook al op die aarde oopsluit, sal in die hemel oopgesluit bly.
Hierdie is nie ŉ nuwe saak of ŉ los stelling nie, dit is deel van hierdie gesprek om iemand wat verkeerd optree reg te help en terug te wen. 

Die gemeente kan nie maar besluit wat ons wil nie – daar is ŉ verband tussen die gemeente se besluit en God sŉ. 
Die bedoeling is dat die gemeente moet besluit wat God in die hemel sou besluit en daarom sal die aardse besluit hemelse gesag hê. 
M.a.w. nie sommer maar wat ons wil nie, maar wat God wil en soos Hy Hom in sy Woord bepaal. Die gemeente moet die Bybel gebruik in die besluit en dan het dit God se gesag en is die besluit dieselfde as wat Hy in die hemel sou geneem het.

Die tweede byvoeging is v. 19 -20 wat ook nie ŉ losstaande en nuwe saak is nie. 
19Verder verseker Ek julle: As twee van julle op aarde oor enige saak saamstem en daaroor bid, sal my Vader wat in die hemel is, hulle dit laat kry, 20want waar twee of drie in my Naam saam is, daar is Ek by hulle.”

Daar is mense wat dit uit die verband neem as ŉ saak nuwe saak op sy eie. 
En dan dink hulle dat God Homself in ŉ hoek in verf met hierdie teks sodat Hy moét gee wat ons vra. Dit is nonsies – die Bybel leer dit nêrens nie.

Nee, hierdie verse is steeds in konteks met die dissipline deur die gemeente. 
Jesus bevestig en troos ons dat wanneer ons saam uit sy Woord besin oor wat Hy in die hemel sou besluit het, 
	dat Hy deur sy Gees by ons sal wees om die besluit te kan maak.

Goed as dit is wat Jesus ons leer, en dit is tog duidelik – waarom doen ons dit dan nie, of waarom sukkel ons so waar ons dit tog doen.

Daar sal sekerlik baie meer en dalk beter redes as waaraan ek dink. Dink maar self ook verder...

Baie daarvan kom uit ons ervaring – ons eie ervarings, of waarvan ons gehoor het, waar hierdie opdrag misbruik is om mense se eie voorkeure in hoogmoed en skynheiligheid op ander af te dwing sonder enige liefde en definitief sonder enige nederigheid.

Jesus veroordeel daardie manier van die Fariseërs baie sterk. 
Ons lees o.a. in Mat 7 dat ons nie moet oordeel nie en dat ons eers die splinter in ons broer se oog kan uithaal terwyl daar ŉ balk in ons eie oog is nie.
Maar dit sê nie ons moet Mat. 18 se opdrag ignoreer nie – dit leer net dat ons die nie uit hoogmoed en skynheiligheid moet doen nie, maar in liefde, in nederigheid...

Om sy opdrag in Mat 18 reg te doen is ŉ paar dinge nodig, jy sal dalk aan nog n paar kan dink...
1) Almal in die gemeente – die wat aangespreek word maar definitief ook die wat hulle aanspreek moet heeltyd nederig wees en bly soos daardie kindjie wat Jesus nader geroep het;
2) Ons ywer vir God se koninkryk moet helder en duidelik die fokus wees wanneer ons graag na ander luister wat ons tereg wys, en netso wanneer ons ander reg help.
3) Ons eie voorkeure mag nie ter sprake wees nie, daarom kan dit wel ŉ goeie gewoonte wees om by iemand anders seker te maak voordat jy iemand gaan reg help. Dalk by die ouderlinge wat geroep word om die gemeente toe te rus – moenie name noem nie, stel die saak en hou dit steeds vertroulik in daardie eerste gesprek soos Jesus ons leer.
4) Jou eie strewe om meer-en-meer te lewe soos wat dit pas in die koninkryk van die hemel is belangrik. Dit is nie so dat jy eers volmaak moet wees voor jy iemand reghelp nie, maar jou ywer om self reg te lewe sal help om op jouself ook te fokus en nie net op ander nie.
5) Nooit mag dit jou wil, of jou gesag, of jou posisie wees wat in konflik kom met die een wat jy wil reg help nie. 
Jy getuig bloot wat die Woord van God vra – sonder om kwaad te word, of om enige gesag te wil afdwing.
6) Doen dit so gou as moontlik. Hoe langer mens wat om die regte ding te doen, hoe groter word die kans dat jy dit nie gaan doen nie. Doen dit terwyl die gebeure nog vars in die geheue is sodat julle dit nog onthou en die konteks vars is. 

Hierdie boodskap van vandag is vir ons almal ŉ toets. 
Maak nie saak hoe ons dit in die verlede gedoen het nie – wat gaan ons van nou af doen. 
Dit sal wys of ons luister na die Woord van God of nie.
Hoe gaan die kerkraad dissipline in die gemeente anders hanteer van nou af? 
	Hoe gaan elkeen van ons dit anders doen?

Glo ons dat ons in staat sal wees om te doen wat God vra deur Christus wat ons krag gee? 
Gaan ons meer besorg wees oor die koninkryk van die hemel en oor ons Koning se eer as ons eie vrese?
Wees nederig wanneer jy ander reghelp in besef van jou eie swakheid, 
	wees nederig wanneer iemand jou reg help in ywer vir Christus se Koninkryk.

Amen

